
 bls. 3 

Ágrip 

Í þessari ritgerð er fjallað um rannsóknir og skrif fræðimanna á þróun föðurhlutverksins og 

þá þætti sem stuðlað hafa að breytingum á því síðustu 50 ár. Eins er henni ætlað að varpa 

ljósi á mikilvægi feðra í lífi barna sinna og hver aðkoma stjórnvalda hefur verið í að styrkja 

feður til aukinnar þátttöku í uppeldi barna sinna. Leitast er við að svara 

rannsóknarspurningunum: Hver eru helstu uppeldishlutverk feðra í upphafi 21. aldar? 

Hvernig hefur hlutverk feðra þróast og breyst frá árinu 1960? Hvaða þættir hafa helst 

stuðlað að breytingum á hlutverki feðra? Niðurstöður benda til að hlutverk feðra hafi 

færst frá því að vera fyrirvinna fjölskyldunnar í að vera virkur þátttakandi innan 

fjölskyldunnar og í umönnun barna sinna. Feður sem taka virkan þátt í uppeldi barna 

sinna tengjast þeim tilfinningaböndum og hafa áhrif á þroska þeirra og velferð. Stefna 

stjórnvalda um sjálfstætt fæðingarorlof feðrum til handa virðist hafa haft jákvæð áhrif á 

þátttöku þeirra í uppeldi og menntun barna sinna. Þörf er á frekari rannsóknum á 

áherslum feðra í samskiptum við börn sín. 

1 Inngangur  

Að verða foreldri er krefjandi hlutverk fyrir hvern einstakling að takast á við. Fæðing barns 

markar tímamót í lífi flestra og hefur í för með sér breytingar á högum foreldra.  

Umönnunarhlutverk feðra fór fyrst að njóta athygli um miðja 20. öld. Lengi 

einkenndist hlutverk feðra innan fjölskyldunnar af fyrirvinnuhlutverki þar sem ábyrgð 

þeirra var fyrst og fremst að sjá henni farborða og tryggja henni öruggt skjól. 

Fjölskylduformið var og er að hluta til enn litað af feðraveldishugmyndum, þar sem völdin 

voru í höndum karla. Feður komu lítið nálægt umönnun barna sinna og voru um tíma ekki 

álitnir nauðsynlegir fyrir þroska þeirra (Ingólfur V. Gíslason, 2008a). 

Margt hefur breyst á hálfri öld og þegar litið er til baka hefur staða feðra á Íslandi 

og hinum vestræna heimi þróast í þá átt að feður eru nú virkari þátttakendur inni á 

heimilum og í uppeldi og umönnun barna (Ingólfur V. Gíslason, 2008a; Russell, 2001). 

Rannsóknir á tengslamyndun milli föður og barns sýna að börn gera ekki 

greinarmun á kyni foreldra sinna og hafa hæfni til að tengjast þeim báðum 

tilfinningaböndum (Grossmann o.fl., 2002). Jafnframt hafa ýmsir höfundar (t.d. Lewis og 

Lamb, 2003; Webster, Low, Siller og Kisst Hackett, 2013) fjallað um áhrif feðra á vellíðan 

og þroska barna sinna og niðurstöður þeirra sýna að börn eru móttækileg fyrir áhrifum frá 

báðum foreldrum sínum.  

Markmið ritgerðarinnar er að gera grein fyrir fyrirliggjandi þekkingu á 

umönnunarhæfni feðra og mikilvægi hennar í þroska og vellíðan barna þeirra. Leitast 

verður við að svara eftirfarandi rannsóknarspurningum:  

 Hver eru helstu uppeldishlutverk feðra í upphafi 21. aldar?  

 Hvernig hefur hlutverk feðra þróast og breyst frá árinu 1960? 

 Hvaða þættir hafa helst stuðlað að breytingum? 

Ástæða þessara rannsóknarspurninga er tilhneiging til að gera móðurástinni hærra undir 

höfði en ást feðra á börnum sínum. Konur hafa lengi verið táknmynd umhyggju og hlýju 

meðan karlar þykja sterkir og sjálfstæðir. Leiða má líkum að því að þessi eðlislægu viðhorf 

hafi fælt feður frá börnum sínum og þeir ekki talið sig búa yfir umönnunarhæfni. 

Ritgerðin skiptist í fimm kafla með inngangi. Í öðrum kafla verður hlutverk og staða 

feðra í fjölskyldum skoðað í samhengi við þjóðfélagsbreytingar síðustu alda og lögð 

áhersla á stöðu feðra frá árinu 1960 og til dagsins í dag. Í þriðja kafla er tengslamyndun 

milli föður og barns til skoðunar og áhrif virkrar þátttöku feðra í uppeldi barna sinna á 

þroska barns. Í fjórða kafla er fjallað um stefnu stjórnvalda og hvernig lagasetningar eins 

og fæðingarorlof fyrir feður hefur stuðlað að aukinni þátttöku þeirra. Jafnframt verður 

lögleiðing sameiginlegrar forsjár skoðuð með hliðsjón af því hvort löggjöfin um hana hafi 

haft áhrif á hlutdeild feðra í lífi barna sinna.  

2 Fjölskyldan og föðurhlutverkið í tímans rás 

Fjölskylda hefur í grundvallaratriðum alltaf verið til á einn eða annan hátt í 

mannkynssögunni. Fjölskyldur mótast af aðstæðum hverju sinni og endurskapast í takt við 

félags-, sögu- og menningarlega strauma. Sigrún Júlíusdóttir (1994, bls 185) segir: „Hún 

[fjölskyldan] stendur af sér styrjaldir, frostavetur og iðnbyltingar...“. Fjölskylda er breytileg 

milli tímaskeiða og menningarheima, en trúfélög og stjórnvöld hafa reynt að setja henni 

skorður eftir viðteknum viðmiðum sem ríkja á hverjum stað og stundu (Sigrún Júlíusdóttir, 

2001). Fjölskyldan hefur fengið mismikla athygli fræðimanna í gegnum árin en þykir nú á 

tímum vinsælt rannsóknarefni (Sigrún Júlíusdóttir, 2001). Hugsanlega má rekja það til þess 

að síðustu ár og áratugi hafa miklar breytingar orðið á fjölskyldustofnuninni.  

Hlutverk fjölskyldunnar og formgerð heimila hefur tekið miklum stakkaskiptum í 

gegnum árin. Ísland, sem áður var bændasamfélag, breyttist nokkuð hratt í nútíma 

iðnaðarsamfélag með tilkomu iðnbyltingarinnar (Sigrún Júlíusdóttir, 2001).  

Fjölskylda í íslenska bændasamfélaginu var framleiðslueining og flestir meðlimir 

hennar höfðu hlutverki að gegna. Sú vinna sem konur og karlar inntu af hendi einkenndist 

af samvinnu og sveigjanleika (Gísli Ágúst Gunnlaugsson, 1993). Feður báru ábyrgð á 

framleiðslu heimilisins og höfðu tilheyrandi ákvörðunarvald. Heimilið var þeirra 

yfirráðasvæði. Vegna þess að vinna og fjölskyldulíf var svo samofið voru feður mjög 

sýnilegir börnum sínum (Coltrane, 1998). Heimilið var helsti félagsmótunarstaðurinn og 

innan veggja þess var menningararfinum skilað frá kynslóð til kynslóðar. Feður kenndu 

sonum sínum meðal annars jarðrækt og handverksiðn til að búa þá undir framtíðina.  

Með vaxandi þéttbýli við sjávarsíðu landsins þróaðist fjölskyldan smám saman í að 

verða neyslueining og framleiðslan færðist út fyrir heimilið (Newman og Grauerholz, 

2002). Hin svokallaða nútímafjölskylda varð til með tilkomu tæknisamfélagsins um miðja 

19. öld (Newman og Grauerholz, 2002). Fjölskyldulífið tók á sig nýja mynd og skýrari 

aðgreining varð milli karla og kvenna en áður hafði verið. Karlar fóru í auknum mæli að 

taka að sér launaða vinnu utan heimilis og unnu oft langa vinnudaga (Ingólfur V. Gíslason, 

2008a).  

Þær þjóðfélagsbreytingar sem urðu í kjölfar iðnbyltingarinnar og tilkomu 

neyslusamfélagsins breyttu einnig hugarfari fólks. Þegar fleiri karlar en konur tóku að sér 

launaða vinnu utan heimilis fóru hugmyndir fólks um ólíkt eðli karla og kvenna að skjóta 

fastari rótum en áður. Ímynd hinnar fullkomnu nútímakonu var að hún þótti viðkvæm, 

fíngerð, fórnfús og líkamsbygging hennar þótti óhentug í erfiðisvinnu. Það sem þótti 

kvenlegt eðli var tengt við heimili og fjölskyldu (Coltrane, 1998). Á sama tíma og ímynd 

kvenna varð veikbyggðari þróaðist ímynd hins fullkomna nútímakarls í sterkbyggðan 

einstaklingshyggjumann. Smám saman varð það sem þótti karlmannlegt sterklega tengt 

við kraft, líkamsþrótt, yfirráð og sjálfstæði og var það á þessum tíma talið til meðfæddra 

eiginleika karla. Karlar fóru því að þykja hæfari til erfiðisvinnu og þátttöku í atvinnulífinu 

(Coltrane, 1998). 

Aðskilnaður heimilis og atvinnulífs hafði áhrif á hlutverk fjölskyldunnar. Fjarvera karla 

af heimilum gerði að verkum að konur voru mun bundnari við umönnun og heimilisstörf 

en áður hafði verið. Afleiðingarnar voru að feður voru lítið sýnilegir börnum sínum og 

verulega fjaraði undan þeirra hlutverki sem uppalendur (Ingólfur V. Gíslason, 2008a). 

Karlar voru nú í miklum meirihluta á vinnumarkaðnum og því farið að líta á þá sem 

fyrirvinnur fjölskyldunnar (Coltrane, 1998). Fyrirvinnukerfið þótti til fyrirmyndar og naut 

alþýðuhylli. Það varð að eins konar staðalímynd um hvernig æskilegt væri að verkaskipting 

milli hjóna væri, þó aðallega hjá millistéttarfjölskyldum. Í fátækum fjölskyldum vann 

konan oftast launavinnu og jafnvel börnin líka (Newman og Grauerholz, 2002).   

Hápunktur nútímafjölskyldunnar var um miðja 20. öld. Efnahagurinn blómstraði, 

fjölskyldur höfðu efni á að byggja sér hús, eignast mörg börn og hjónavígslum fjölgaði 

meðan skilnuðum fækkaði. Tíðarandinn snerist um samveru og tilfinningatengsl og 

friðhelgi heimilisins var í hávegum höfð. Feður voru táknmynd hins stöðuga og ábyrga 

framfæranda sem sæi sómasamlega fyrir fjölskyldu sinni. Hann var húsbóndi heimilisins 

(Newman og Grauerholz, 2002).  

Í kringum 1980 fór að verða til önnur fjölskylduímynd sem kölluð er 

samtímafjölskyldan. Samtímafjölskyldan, sem enn er í mótun, er að upplifa aðra 

menningarbylgju sem kölluð er upplýsingasamfélagið (Sigrún Júlíusdóttir, 2001). 

Foreldrahlutverk hafa þróast og feður í samtímafjölskyldunni eru virkari þátttakendur í 

umönnun barna sinna þó að þeir telji sig einnig ábyrga fyrir framfærslu fjölskyldunnar 

(Ingólfur V. Gíslason, 1997). Gjarnan er talað um samtímafjölskylduna sem 

tilfinningaeiningu, en einstaklingar innan hennar velja sjálfir og hafna með hvaða hætti 

þeir vilja lifa, hvort þeir vilji eiga börn, sinna uppeldi eða búa með öðrum einstaklingi 

(Sigrún Júlíusdóttir, 1994; Sigrún Júlíusdóttir, Friðrik H. Jónsson, Nanna K. Sigurðardóttir 

og Sigurður Grétarsson, 1995). Meðan nútímafjölskyldan reyndi að samþætta gömul gildi 

við nýja lífshætti tekur samtímafjölskyldan skrefið til fulls, fer ótroðnar slóðir og býr til 

eigin viðmið. Þessi fjölskyldugerð er móttækilegri fyrir utanaðkomandi áhrifum og getur 

tekið breytingum meðan nútímafjölskyldan einkenndist af stöðugleika og formfestu. Í dag 

er litið svo á að fjölskylda sé griðastaður fólks sem uppfyllir þörfina fyrir að tilheyra og 

finna til nándar og hlýju (Sigrún Júlíusdóttir, 1994).  

Lengi vel var hin svokallaða kjarnafjölskylda tákn hinnar einu sönnu nútímafjölskyldu. 

Kjarnafjölskyldan samanstendur af hjónum, með eitt eða fleiri eigin börn og aðeins annað 

foreldrið vinnur utan heimilis (Sigrún Júlíusdóttir, 1994). Með breytingum á 

fjölskylduforminu og tilkomu samtímafjölskyldunnar eru ný sambúðarform orðin algeng 

og meira frelsi ríkir til að stofna til fjölskyldu eða náinna sambanda út frá breyttum 

tíðaranda. Þann 27. júní 2010 tóku gildi ný hjúskaparlög sem gerðu samkynhneigðum 

kleift að ganga í hjónaband til jafns við gagnkynhneigða (Hjúskaparlög nr. 31/1993). 

Kjarnafjölskylda, þar sem faðir er höfuð heimilisins, er því ekki lengur hin eina sanna 

táknmynd fjölskyldunnar. Hjónaband er ekki lengur forsenda barneigna og sambúð fylgja 

ekki endilega barneignir. Árið 1997, í kjölfar þingsályktunartillögu Velferðarráðuneytisins, 

var samþykkt að skilgreining á fjölskyldu yrði með eftirfarandi hætti:  

 

Fjölskyldan er hópur einstaklinga sem á sameiginlegt heimili þar sem þeir  

deila tómstundum, hvíld, tilfinningum, efnahag, ábyrgð og verkefnum.  

Meðlimir eru oftast fullorðnar manneskjur af báðum kynjum, eða  

einstaklingur, ásamt barni eða börnum (þeirra). Þeir eru skuldbundnir  

hvorum öðrum í siðferðilegri gagnkvæmri hollustu. (Velferðarráðuneytið, 2001). 

 

Nú til dags er algengt að fólk velji sjálft hverja það telur tilheyra fjölskyldu sinni og minni 

áhersla er lögð á kvaðir og líffræðilegan skyldleika en áður fyrr. Fjölskylda getur í dag 

samanstaðið af fólki sem tengist eingöngu í gegnum gagnkvæma ást, skuldbindingu og 

traust (Newman og Grauerholz, 2002). 

Nú eru foreldrar að jafnaði eldri en áður tíðkaðist við fæðingu síns fyrsta barns. Á 

árunum 1961 til 1965 var meðalaldur íslenskra mæðra 21,7 ár við fæðingu þeirra fyrsta 

barns en árið 2010 var meðalaldurinn kominn upp í 26,6 ár (Hagstofa Íslands, 2013c). Fólk 

eignast líka færri börn en áður eða jafnvel engin, en á árunum 1961 til 1965 eignuðust 

konur hér á landi að meðaltali 3,8 börn en árið 2012 var sú tala komin í 2,0 (Hagstofa 

Íslands, 2013b). Samskipti innan fjölskyldunnar hafa einnig tekið breytingum og er álag á 

fjölskyldur margs konar. Það getur stafað af veikindum, áhyggjum af fjármálum, 

vinnuálagi, miklum kröfum um menntun og togstreitu milli ólíkra viðhorfa fólks. Mikil 

áhersla er lögð á þátttöku á vinnumarkaði og jafnvægið milli starfa og fjölskyldulífs getur 

orðið erfitt. Togstreita getur myndast vegna mismunandi hugmynda fólks um 

foreldrahlutverkið (Sigrún Aðalbjarnardóttir, 2007).  

 

2.1 Feður 
 

Að verða faðir er eitt af þeim hlutverkum sem flestir karlar takast á við, en á 

Vesturlöndum verða um 80% karla feður (Deave og Johnson, 2008). Föðurhlutverkið er í 

sífelldri mótun og er mismunandi á milli kynslóða og ólíkra menningarheima. Lengi vel 

einkenndist það af feðraveldishugmyndum og finna má heimildir frá 18. öld sem lýsa 

algjöru húsbóndavaldi hér á landi. Árið 1746 tóku gildi lög á Íslandi sem kölluðust 

„Tilskipun um húsaga“ sem einkenndust af ótvíræðu húsbóndavaldi og var húsbóndinn 

gerður að löglegum einvaldi á heimili sínu, bæði gagnvart eiginkonu, börnum og 

vinnufólki. Einkenndist uppeldi barna af harðneskju og lítilli nánd og þóttu líkamlegar 

refsingar viðeigandi agatól. Tíðarandi þess tíma stuðlaði ekki að nánd og 

tilfinningatengslum við börn og skilningur á þroska barna var ekki sá sem hann er í dag. 

Feðrum var innrætt að stjórna heimili sínu með hörku og skapa með börnum guðsótta og 

skilyrðislausa hlýðni (Hildur Biering, 2006). Var því fremur litið á feður sem aðal 

uppalendur en mæður og sáu þeir um margt sem við tengjum við móðurhlutverkið í dag 

eins og uppeldi, menntun og ábyrgð á heimili (Coltrane, 1998; Newman og Grauerholz, 

2002). 

Í flestum vestrænum ríkjum er það ríkjandi hlutverkaskipan að móðir sé aðal 

uppalandi meðan faðir gegnir léttvægara hlutverki. Það eru til samfélög þar sem faðir 

tekur jafn mikinn þátt í umönnun og uppeldi barna sinna og móðir, til dæmis á eyjunni 

Melanesíu í Kyrrahafi og Filippseyjum. Það gefur til kynna að foreldrahlutverkið er ekki 

líffræðilega ákvarðað heldur mótast af menningu og hugmyndafræði hverrar þjóðar 

(Parke, 1981). 

Sagan ber þess þó merki að lítið hefur verið fjallað um föðurhlutverkið sem slíkt. 

Það hefur þá helst verið í tengslum við valdastöðu föðurins, föðurinn sem höfuð 

heimilisins eða fyrirvinnuhlutverk hans (Laqueur, 1992). Parke (1981) segir sálfræði eiga 

sér langa sögu í að hundsa feður. Það hafi verið með vilja gert því fræðimenn og 

kennismiðir hafi einfaldlega gengið út frá því að feður væru ekki jafn nauðsynlegir og 

mæður fyrir þroska og velferð barna. Parke (1981) segir að þetta hugarfar megi rekja að 

hluta til rannsókna Sigmund Freud annarsvegar og John Bowlby hinsvegar, en báðir voru 

frumkvöðlar innan sálfræðinnar á fyrri hluta 20. aldarinnar. Í rannsóknum sínum leggja 

þeir báðir áherslu á nærveru og uppeldishlutverk móður í umönnun ungbarna, en þessar 

rannsóknir vöktu mikla athygli.  

Guðný Björk Eydal (2005) segir feður skorta þá sögu sem femínismi hefur fært 

mæðrum. Lítið hefur verið skrifað um karla sem uppalendur en einblínt á 

móðurhlutverkið, eins og í skrifum Freud og Bowlby (Parke, 1981). Femínískar rannsóknir 

hafa skoðað hlutverk feðra en beina sjónum sínum einna helst að fjarverandi feðrum, 

óvirkum feðrum eða vinnandi feðrum (Guðný Björk Eydal, 2005). Þó hafa femínískar 

rannsóknir aukið skilning á kynhlutverkum og sýnt fram á að feður eru ekki lakari 

uppalendur þó að þeir séu ekki jafn virkir og mæður (Haas og Hwang, 2008). Laqueur 

(1992) telur að saga karla sem feðra sé ekki merkjanleg heldur sé skrifað um feðraveldi 

sem hefur arfleifð, lögmæti og opinbert vald karla í brennidepli. Ljóst er að seinni hluti 20. 

aldar hafði í för með sér breytingar á föðurhlutverkinu. Sumir fræðimenn (t.d. Therborn, 

2004) telja að engin samfélagsstofnun hafi verið neydd til að hörfa jafn mikið á 20. öldinni 

og feðraveldið. Hugmyndir fólks um föðurhlutverkið tóku að breytast upp úr seinni 

heimsstyrjöldinni og föðurímyndin tók að þróast í átt til mýkri og ljúfari manngerðar 

(Sommer, 1999). Doucet (2013) telur hnignun feðraveldis hafa í för með sér þýðingarmikla 

breytingu á þátttöku feðra í uppeldi barna sinna. Þrátt fyrir það eimir enn eftir af  

hugsunarhætti, gildum og viðhorfum um að feður séu síður mikilvægir börnum sínum en 

mæður (Doucet, 2013). 

2.1.1 Nútímafaðirinn 
 

Árin eftir seinni heimsstyrjöldina einkenndust af hröðum hagvexti og stækkun 

velferðarkerfis um gjörvalla Evrópu. Til marks um breytingar á velferðarkerfinu má nefna 

að árið 1946 voru fyrstu lögin um almannatryggingar sett á Íslandi (Guðný Björk Eydal, 

2006). Á þessum árum voru eiginmenn fyrirvinnur heimila og drógu björg í bú. Að teljast 

góður faðir fól einkum í sér að hafa stöðuga vinnu og geta séð fjárhagslega fyrir fjölskyldu 

sinni (Sigle-Rushton, Goisis og Keizer, 2013). Almannatryggingalöggjöfin byggði á þessum 

sjónarmiðum og fengu konur greiddar bætur ef eiginmaður þeirra féll frá, en þá var talið 

sjaldgæft að kona ynni launavinnu (Guðný Björk Eydal, 2006).  

Þegar talað er um föðurhlutverkið í sögulegu samhengi er hugtakið „hinn 

hefðbundni faðir“ oft notað þegar vísað er í hina rótgrónu staðalímynd föður sem 

einkennist af húsbóndavaldi og persónueiginleikum eins og fályndi og að vera fjarlægur 

framfærandi. Algeng ímynd hins hefðbundna föður var að hann naut virðingar og í sumum 

tilfellum óttablandinnar virðingar frá börnum sínum og samband föður og barna varð 

sjaldan náið (Sommer, 1999).  

Karlar byggðu ímynd sína og sjálfstraust á fyrirvinnuhlutverki sínu og karlmennska 

var talin felast í að hafa völd, yfirráð og sjálfstæði. Það þótti ekki karlmannlegt að sinna 

umönnun og því fylgdi ekki sami heiður og að vinna launað starf utan heimilis (Ingólfur V. 

Gíslason, 1997). Þetta viðhorf má enn greina í nútímanum, en margir feður telja ennþá 

umönnun barna vera konum eðlislægari (Þorgerður Einarsdóttir og Gyða Margrét 

Pétursdóttir, 2004).  

Lítið var ritað um uppeldishlutverk feðra í bókum eða tímaritum. Til marks um það 

skrifar Hannes Jónsson (1965) í bók sinni Samskipti karls og konu að það velti mest á 

móðurinni að fullnægja þörfum barns, enda sé hún færari um að veita því hlýju. Faðirinn 

komi inn í myndina síðar þegar barnið hefur náð meiri þroska. Hannes leggur á það 

áherslu að ungbarnið skuli ekki verða þungamiðja fjölskyldunnar, það stofni hjónabandinu 

í hættu. Það mætti því halda að feður hafi verið með öllu áhugalausir um uppeldi barna 

sinna og sáttir við hlutskipti sín sem fyrirvinnur og eiginmenn, en í raun var þetta ekki svo 

því að finna má frásagnir feðra frá þessum árum sem lögðu sig fram eftir bestu getu um 

að verja tíma með börnum sínum og mynda góð tengsl (Nash, 1976).  

Í bók sinni Bókin um barnið (e. Baby and child care), sem fyrst kom út árið 1956, 

skrifar barnalæknirinn Benjamin Spock (1978) um uppeldi barna sem var leiðarvísir 

margra foreldra á þessum árum. Þýðandi bókarinnar, Bjarni Bjarnason, tileinkar bókina 

íslenskum mæðrum og er hún í raun skrifuð til þeirra því stöðugt er vísað í hlutverk 

móðurinnar. Afar lítið er minnst á feður. Hugmyndir Spock (1978) sýna að ekki voru 

gerðar miklar kröfur til feðra um ábyrgð og þátttöku í uppeldi barna sinna. Spock (1978) 

telur þá hugsanlega geta gefið barni sínu pela annað slagið og ef til vill væru sunnudagar 

heppilegir til þess. Auk þess gæti faðir skipt um einstaka bleyju, en það þýddi þó ekkert að 

setja á hann pressu vildi hann það ekki. Karlar komu lítið nálægt fæðingum barna sinna 

eftir að fæðingar fluttust af heimilum í kringum 1949 vegna ótta við mæðra- og 

nýburadauða. Var þá mikil áhersla lögð á sóttvarnir og eins var tíðarandinn á þann veg að 

þetta kæmi körlum ekki við. Konur fóru burtu af heimilinu til að eiga börn og körlum var  

beinlínis meinaður aðgangur að fæðingarstofunni af ótta við smithættu (Ingólfur V. 

Gíslason, 2008b). Til að halda feðrum ennfrekar frá fæðingarstofunni var þeim bent á 

hversu ógeðfellt það væri að sjá konu sína fæða og að þeir gætu aldrei litið hana sömu 

augum. Það væri hreinlega ónáttúrlegt (Cassidy, 2007). Það er þó ekki svo að allir feður 

hafi ekki haft áhuga á að vera viðstaddir. Nash (1976) var viðstaddur fæðingu síns fyrsta 

barns árið 1953 og var á þeim tíma fyrsti faðirinn í nútímasögu Edinborgar til að vera við 

fæðingu barns síns. Árið 1964 var Bandaríkjamaðurinn John O. Keim sektaður um 150 

dollara fyrir ósiðlega framkomu þegar hann neitaði að yfirgefa konu sína meðan hún var í 

fæðingu. Á sama tíma hlekkjaði verðandi faðir sig við sjúkrarúm konu sinnar til að 

mótmæla banni spítalans við veru hans í fæðingarherberginu (Cassidy, 2007). Ljóst er að 

hugarfarið og tíðarandinn var smám saman að breytast. Eðlislæg viðhorf til 

foreldrahlutverksins héldu feðrum frá nýfæddum börnum sínum.  

 Ingólfur V. Gíslason (2008b) segir að frumkvæðið að viðveru karla inni á 

fæðingarstofum hafi komið frá konum. Þær hafi upplifað vanmátt gagnvart læknum og 

starfsfólki sjúkrahúsanna og liðið eins og ekki væri hlustað á þær. Konur vildu hafa 

einhvern með sér til að styðja sig og sem þær treystu og þar komu karlarnir inn í myndina.  

Árið 1972 voru feður aðeins velkomnir inn á fæðingarstofuna í 27% af bandarískum 

spítölum. Það var ekki fyrr en árið 1974 að fæðingar- og kvensjúkdómalæknar fóru að 

hvetja til viðveru föður í fæðingu og árið 1980 voru 80% bandarískra spítala farnir að leyfa 

föðurnum að vera við hlið konu sinnar í fæðingu. Helstu ástæður þessara 

viðhorfsbreytinga voru meðal annars að óttinn við smithættu hafði ekki verið á rökum 

reistur og aukin krafa foreldra um að stjórna fæðingarferlinu sjálf (Parke, 1981). Í ljós kom 

að karlar reyndust fullfærir um að vera viðstaddir fæðingu barna sinna og fullyrðingar um 

að þeir gætu ekki nálgast konu sína kynferðislega eftir að hafa séð hana fæða reyndust 

stórlega ýktar (Ingólfur V. Gíslason, 2008b).  

Á Íslandi var Hulda Jensdóttir ljósmóðir brautryðjandi í þátttöku feðra í fæðingu 

barna sinna þegar hún fór að halda foreldranámskeið fyrir bæði mæður og feður árið 

1954. Feðurnir voru hikandi í fyrstu en aðsóknin varð fljótt mikil. Feður voru hvattir til að 

vera viðstaddir fæðingu barna sinna og fengu tækifæri til þátttöku í ýmsu er viðkom 

umönnun ungbarns. Á þessum árum þótti þetta í hæsta máta óvenjulegt (Steinunn H. 

Blöndal og Bergrún Svava Jónsdóttir, 2009). 

2.1.2 Föðurhlutverkið þróast  
 

Í kringum 1970 kviknaði alþjóðlegur áhugi á að rannsaka samband milli föður og barna og 

hefur síðan verið töluvert um það skrifað (Lamb og Lewis, 2013). Viðhorfsbreytingar til 

föðurhlutverksins má rekja til samfélagsbreytinga sem áttu sér stað á þessum árum. Það 

sem helst virðist hafa haft áhrif á aukna þátttöku feðra í byrjun 6. áratugarins eru 

kvennahreyfingar, innreið kvenna á vinnumarkaðinn og fækkun barneigna og aukning 

daggæsluúrræða (Ingólfur V. Gíslason, 2008c).  

 Um miðjan 7. áratuginn fór að gæta verulegrar ókyrrðar meðal femínista á 

Vesturlöndum og náði hún einnig til Íslands. Ljóst var orðið að lagabreytingar sem urðu á 

fyrri hluta 20. aldar, til dæmis kosningaréttur kvenna og aukin mannréttindi, höfðu ekki 

skapað konum raunverulegt jafnrétti og einungis hafi verið tekið á réttindum á opinberum 

vettvangi en ekki valdastöðu kynjanna inni á heimilum (Steinunn Helga Lárusdóttir, 2005). 

Konum sem höfðu forystu í kvennabaráttunni varð ljóst að leiðin til framþróunar í 

réttindabaráttu kvenna var háð breytingum á hefðbundnum hlutverkum karla. Til að knýja 

fram breytingar á kynhlutverkunum þurfti að taka á þeim í heild (Lamb, 1983). Á Íslandi 

var Rauðsokkahreyfingin brautryðjandi í seinni bylgju jafnréttisbaráttunnar, en hún kom 

fram á sjónarsviðið um 1970. Rauðsokkahreyfingin markaði tímamót í íslenskri 

kvenréttindabaráttu. Þær lögðu kraft í að skapa umræðu um karlaveldi inni á heimilum og 

í einkalífi (Steinunn Helga Lárusdóttir, 2005). Það sem einkenndi kvennabaráttu 8. 

áratugarins var að allt var lagt undir, frá efnahagskerfinu til persónulegra þátta 

einkalífsins. Ekki var einblínt eingöngu á kyn og stétt sem undirstöðu kúgunar heldur var 

markmiðið að uppræta alls kyns undirokun hvort sem það væri kyn, stétt, kynþáttur eða 

kynhneigð. Í kvennabaráttunni voru öll málefni skoðuð út frá kvenlegu sjónarhorni hvort 

sem það voru bókmenntir, löggjöf eða heimspeki. Samkennd og samhugur var meðal 

kvenna sem vakti umtal og eftirtekt. Aðgerðum kvennahreyfinganna, hvort sem það voru 

mótmæli, ýmsir gjörningar eða blaðaskrif, var ekki einungis ætlað að breyta löggjöf heldur 

að bylta hugsunarhætti fólks, meðal annars um feðraveldi og viðtekin viðhorf til kvenleika. 

Smám saman varð til ný kvenímynd sem lýsti konu sem sjálfstæðri og framtakssamri 

(Sigríður Matthíasdóttir, 2012).  

Í krafti kvennabaráttunnar og Rauðsokkahreyfingarinnar voru árið 1976 samþykkt 

lög á Alþingi um jafnrétti kvenna og karla og voru konur hvattar til aukinnar þátttöku í 

atvinnulífinu. Jafnréttislögin tóku til stöðu kynjanna á vinnumarkaði og réttar til jafnra 

launa (Lög um jafnrétti kvenna og karla nr. 78/1976) og krafna um að skólar sinntu 

jafnréttisfræðslu. Til að konur gætu átt möguleika á jöfnum tækifærum á vinnumarkaði 

þurftu karlar að axla aukna ábyrgð á fjölskyldu og heimilisstörfum (Lamb, 1983). Í 

fundargerð Jafnréttisráðs frá árinu 1979 segir að Jafnréttisráð hafi haldið fund með 

aðilum vinnumarkaðarins. Þar tók til máls Þorbjörn Broddason sem hélt erindi um könnun 

sína á vinnuálagi íslenskra kvenna sem höfðu myndað eigin fjölskyldu. Þorbjörn hóf erindi 

sitt á að taka fram að 50 til 60% kvenna í vígðri eða óvígðri sambúð ynnu utan heimilis og 

að þriðjungur þeirra ynni meira en átta stundir á dag. Það væru því að hans mati fáar 

konur sem eingöngu sinntu húsmóðurhlutverki, það væri hins vegar orðið að aukastarfi. 

Könnun Þorbjörns var ætlað að varpa ljósi á verkaskiptingu karla og kvenna við 

heimilisstörf og tók meðal annars til matargerðar, þvottar og hvort foreldrið vakni til 

barns. Í boði voru fimm svarmöguleikar; alltaf eiginkona, frekar eiginkona, jafnt, frekar 

eiginmaður, alltaf eiginmaður. Niðurstöður leiddu í ljós töluverðan mun á milli karla og 

kvenna. Þegar kom að matargerð voru svarmöguleikarnir frekar eiginmaður og alltaf 

eiginmaður valdir í 0,7% tilvika sem að mati Þorbjörns gaf til kynna hversu hátt 

heildarvinnuálag kvenna var í raun og veru. Þegar kom að verkaskiptingu á þvotti kom í 

ljós að það var einnig kvennastarf, en svarmöguleikinn jafnt var í kringum 2% og alltaf 

eiginmaður og frekar eiginmaður í kringum 3,6%. Könnunin sýndi þó merki um kynslóðabil 

og yngri þátttakendur sýndu örlítið jákvæðari svörun í átt til jafnrar verkaskiptingar sem 

birtist helst í að um 50% foreldra á aldrinum 20 til 24 ára vaknaði jafn oft til ungbarns. Það 

hlutfall var þó komið niður í 25% hjá foreldrum á aldrinum 40 til 44 ára (Jafnréttisráð, 

1979). 

Jafnréttislögin höfðu ekki áhrif á verkaskiptingu innan heimilisins og upplifðu 

konur það sem nefnt hefur hér að framan sem tvöfalt vinnuálag (Ingólfur V. Gíslason, 

1997). Á árunum 1961-1965 eignuðust konur að meðaltali 3,8 börn en 1975-1980  var það 

komið niður í 2,4 börn (Hagstofa Íslands, 2013b). Þessi fækkun létti byrðinni af konum á 

uppeldi og umönnun að vissu leyti og hafði áhrif á þær þjóðfélagsbreytingar sem áttu sér 

stað á þessum árum í kringum 1970 (Ingólfur V. Gíslason, 2008c). Samhliða aukinni 

þátttöku kvenna á vinnumarkaði jukust kröfur foreldra um viðunandi daggæsluúrræði. Í 

kringum 1970 var umræðan á hápunkti og í kjölfarið eða árið 1973 voru sett lög um 

hlutdeild ríkisins í byggingu og rekstri dagvistunarheimila (nr. 29/1973). Það ruddi 

brautina enn frekar fyrir konur sem höfðu nú aukin tækifæri til atvinnuþátttöku. 

Hefðbundin verkaskipting kynjanna fór því smám saman að breytast. Karlar voru 

ekki lengur einir um fyrirvinnu fjölskyldunnar sem hafði í för með sér hugarfarsbreytingar 

á föðurhlutverkinu og svigrúm myndaðist fyrir feður til að njóta þess að vera virkari í 

föðurhlutverkinu (Sommer, 1999).  

 Samhliða umróti hefðbundinna kynhlutverka fór fræðaheimurinn að beina 

kastljósinu að þætti feðra í umönnun og uppeldi barna sinna. Í fyrstu var talið að þeir 

gegndu mikilvægu hlutverki í að móta viðeigandi karlkynsímynd, sérstaklega fyrir syni sína 

(Lamb, 1978). Eftir því sem hlutverk kvenna og karla breyttust gerðist það sama í 

fræðaheiminum (Doucet, 2013). Fræðimenn skrifuðu um hlutverk sem feður gegndu, til 

dæmis sem eiginmenn, verndarar, fyrirmyndir og leiðbeinendur (Lamb og Tamis-

LeMonda, e.d.). Nú beindust rannsóknir í auknum mæli að þætti feðra í uppeldi og þroska 

barna. Fóru rannsóknir því að beinast að nærveru feðra sem í grófum dráttum skiptust í 

þrjá flokka (Lamb, 1983). Í fyrsta lagi var áhugi á að skoða mótun sambands milli föður og 

barna, sem leiddi meðal annars í ljós að feður tengdust börnum sínum sterkum 

tilfinningaböndum líkt og mæður (Parke, 1979). Í öðru lagi voru rannsóknir sem könnuðu 

hvað aðgreindi samband móður og barns og föður og barns sem dýpkaði skilning á 

aðferðum foreldra til að tengjast barni sínu. Í rannsókn Lamb (1977) voru feður oftast í 

leik með barni sínu þegar þeir héldu á því en mæður héldu oftast á barninu í umönnunar 

tilgangi. Í þriðja lagi voru rannsóknir sem könnuðu hvað feður lögðu af mörkum til þroska 

barns, en niðurstöður rannsóknar Epstein og Radin (1975) sýndu að nærvera og hvatning 

frá föður hefði jákvæð áhrif á sjálfstraust fjögurra ára barna þeirra.  

Þessi áhugi á feðrum leiddi til endurskilgreiningar á föðurhlutverkinu og feður 

taldir hafa áhrif á velferð barna líkt og mæður. Samhliða nýjum rannsóknarniðurstöðum 

og almennri vitundarvakningu færðist föðurhlutverkið smám saman frá því að vera 

„hefðbundið“ í meiri samskipti, gagnkvæmni, áhuga og nánd (Sommer, 1999). 

Garðar Baldvinsson (e.d.) segir feður hafa fagnað þeirri þróun sem átti sér stað í 

kringum 1970. Hann segir marga karla af eldri kynslóð syrgja það að hafa ekki gefið sér 

tíma til að njóta samvista með börnum sínum. Upplifun feðra af eldri kynslóð virðist vera 

sú að gamla hlutverkaskipanin hafi hlunnfarið þá alveg eins og konur. Það sé einfaldlega 

mýta að feður hafi ekki haft áhuga á börnum sínum og viljað sem minnst af þeim vita.  

Newman og Grauerholz (2002) greina frá frásögnum feðra sem horfa til baka með djúpri 

eftirsjá. Löng vinnuvika og krafa samfélagsins gerði það að verkum að þeir höfðu lítinn 

tíma til að verja með börnum sínum.   

 

2.1.3 Samtímafaðirinn 

 

Á 9. og 10. áratug síðustu aldar verður til ný föðurímynd sem enn er í mótun (Plantin, 

2001). Madsen, Lind og Munck (2002) segja að á 10. áratug síðustu aldar hafi orðið 

eftirsóknarvert að vera faðir. Það hefur þó reynst erfitt að meta áhrif þessarar nýju 

föðurímyndar og sumir fræðimenn (LaRossa, 1997) segja hana vera skapaða af fjölmiðlum 

í samhengi við gagnrýni á hefðbundnum kynhlutverkum. Feður fóru að verða sýnilegir 

bæði í blöðum og sjónvarpi en þar voru þeir sýndir umhyggjusamari en áður þekktist 

(Plantin, 2001). Þátttaka eða þátttökuleysi feðra varð að opinberu og pólitísku málefni þar 

sem fram fór greining á stöðu feðra í lífi barna sinna (Russell, 2001). Þessi aukni áhugi á 

föðurhlutverkinu virðist tengjast breytingum á hegðun og væntingum kvenna sem að mati 

Russell (2001) hefur verið lykilþáttur í breytingum á föðurhlutverkinu. Hann segir 

breytingar á hlutverki feðra hafa verið mestar þegar konur kröfðust breytinga af hálfu 

karla, til dæmis í kvennabaráttu (Russell, 2001). 

Madsen o.fl. (2002) segja samtímafeður í vestrænum ríkjum vera viðstadda fæðingu 

barna sinna, taka fæðingarorlof, fara með og sækja börn sín í daggæslu, þekkja nöfn 

barnalækna og kennara barna sinna og taka virkan þátt í lífi þeirra. Parke (1981) telur hins 

vegar að ekki sé til ein ákveðin föðurímynd. Sumir feður taka ekki þátt í uppeldi barna 

sinna, aðrir eru virkir þátttakendur og enn aðrir ala börn sín upp án mæðra þeirra.  

Aukin áhersla á nánd innan fjölskyldunnar endurspeglast í viðhorfum til 

foreldrahlutverksins og birtist meðal annars í að feður hafa í auknum mæli áttað sig á 

þeim ávinningi sem fylgir því að verja tíma með börnum sínum. Í rannsókn Sommer (1999) 

á dönskum feðrum 4 til 5 mánaða barna, sögðu 91% feðra þeim finnast föðurhlutverkið 

dásamlegt og 25% fannst það yfirþyrmandi.  

Samtímafeður hafa betri tækifæri til þátttöku í lífi barna sinna en feður af eldri 

kynslóð þar sem fyrirvinnukerfið er á undanhaldi og lagasetningar eins og fæðingarorlof 

opna fyrir þeim áður lokaðar dyr. Ýmsir fræðimenn (Lamb og Lewis, 2013; LaRossa, 1997) 

segja áhuga og þátttöku þó ekki alltaf haldast í hendur þegar kemur að feðrum. Í rannsókn 

Sommer (1999) kemur í ljós að 8% feðra baða barnið daglega og 17% gera það aldrei. 

Hlutfall feðra sem vakna til barns síns á nóttunni er 8% en 44% gera það aldrei. Hinsvegar 

er hlutfall feðra sem leika við barn sitt daglega hátt eða 77%. Newman og Grauerholz 

(2002) segja að feður verji um þriðjungi skemmri tíma í samskiptum við börn sín en 

mæður sem einnig bera í kringum 90% ábyrgð á daglegum athöfnum tengdum 

heimilisverkum og uppeldi. Í íslenskri rannsókn sem Rannsóknarstofnun í barna- og 

fjölskylduvernd gerði fyrir Leikskólasvið Reykjavíkurborgar var meðal annars kannað 

hvernig reykvískir foreldrar haga umönnun barna sinna frá því að fæðingarorlofi lýkur. 

Niðurstöður fyrir sambúðarfólk sýndu að mæður léku stærra hlutverk en feður þegar kom 

að daglegri umönnun. Þegar spurt var hvort foreldrið vakni til barnsins á nóttunni var 

hlutfall feðra 11,3% og mæðra 51,7% en 37% töldu sig vakna jafn oft til barns síns. Hlutfall 

feðra sem hátta börnin sín á hverju kvöldi var 11,3% en hlutfall mæðra 30,1% en 58,6%  

töldu sig hátta börn sín jafn oft (Rannsóknarstofnun í barna- og fjölskylduvernd, 2010). 

Þetta ójafnvægi er að finna í flestum fjölskyldum þegar kemur að beinni þátttöku í uppeldi 

sem hefur leitt til vangaveltna um hvort hugmyndir fólks um föðurhlutverkið hafi breyst 

hraðar en raunverulegar breytingar (Newman og Grauerholz, 2002). Habib (2012) bendir á 

að þótt föðurhlutverkið sé nú vinsælt rannsóknarefni hafa rannsóknir aðallega beinst að 

þátttöku feðra en rannsóknir á ábyrgð feðra hafa verið fáar. Eins og sést í rannsókn 

Sommer (1999) geta feður verið virkir þátttakendur í lífi barna sinna til dæmis í gegnum 

leik, en hlutdeild þeirra í ábyrgð á umönnun er minni en mæðra.  

Ástæður þessa ójafnvægis eru meðal annars útskýrðar með algengum viðhorfum 

um að feður séu óþarfir fyrir umönnun ungbarns fyrstu mánuðina þegar þau flest nærast 

á brjóstamjólk (Ingólfur V. Gíslason, 2008c). Í rannsókn Deave og Johnson (2008) á 

breskum feðrum, sögðust flestir hafa viljað betri fræðslu um hlutverk sitt eftir að barnið 

kæmi í heiminn, til dæmis hvernig bæri að klæða ungbarn eða svæfa það. Upplifun þeirra 

var að mæður væru hæfari til að sinna nýfæddu barni. 

 Feður mæta gjarnan annarskonar viðhorfi þegar þeir sækjast eftir að verja tíma 

með nýfæddu barni sínu heldur en mæður. Erfitt reynist að breyta hugmyndum um 

fyrirvinnuhlutverk karla því það er enn svo inngreypt í menningu okkar (Ingólfur V. 

Gíslason, 2008c).  

Þróunin virðist vera sú að feður eru áhugasamari um hlutverk sitt í fjölskyldunni en 

þeir voru fyrir um það bil 60 árum. Nú þykir flestum feðrum eðlilegt að taka þátt í 

heimilisstörfum og uppeldi barna sinna. Þó er það enn ríkjandi viðhorf meðal feðra að 

þeirra hlutverk sé líka að sjá fyrir fjölskyldunni samhliða föðurhlutverkinu. Þeir stíga því 

ekki skrefið til fulls inn á heimilið til jafns við konur og veldur það ójafnvægi í 

verkaskiptingu (Garðar Baldvinsson, e.d.). Chin, Hall og Daiches (2011) nefna þessa 

föðurímynd „hinn aðgengilegi faðir“ og telja hana lýsa togstreitu karla sem vilja vera virkir 

í föðurhlutverkinu en finnst þeir jafnframt bera ábyrgð á framfærslu fjölskyldunnar.  

Kröfur samfélagsins eru skýrar eins og sjá má í lögum um fæðingarorlof fyrir feður 

og sameiginlega forsjá eftir skilnað. Mikil framþróun hefur átt sér stað fyrir bæði mæður 

og feður og áherslur í uppeldi og umönnun hafa breyst og þróast. Nú er lögð áhersla á 

gagnvirk samskipti foreldris og barns allt frá fæðingu svo örugg og traust tengslamyndun 

eigi sér stað (Sæunn Kjartansdóttir, 2009).  

3 Tengslamyndun 

Tengsl (e. attachment) er hugtak sem lýsir kærleiksríku eða ástríku tilfinningasambandi 

fólks og er oft notað um samband barna og foreldra sem þróast og byggjast upp með 

tímanum (Honig, 2002). Tengslamyndun barns við foreldri leiðir til vellíðunar í 

samskiptum og til öryggis í ókunnum aðstæðum (Berk, 2006). 

Megin inntak tengslakenningar John Bowlby er þörf ungbarnsins fyrir vernd og 

öryggi frá foreldri sínu. Trygg tilfinningatengsl stuðla að æskilegum félagsþroska en 

skortur á tengslum getur haft neikvæð áhrif á tilfinninga- og siðferðiþroska barns (Berk, 

2006). Vitað er að ungbörn eru tilfinningaverur sem hafa meðfæddan hæfileika til að 

tengjast umönnunaraðila sínum. Góð tengsl við þá sem standa barninu næst skipta miklu 

máli og stuðla að þroska barnsins. Þau tilfinningatengsl sem barn myndar við 

umönnunaraðila sinn hafa áhrif á tengslamyndun á fullorðinsárum (Ingólfur V. Gíslason, 

2008b; Sæunn Kjartansdóttir, 2009).  

Í fyrstu var sjónum einkum beint að tengslum barns við móður. Núverandi skilningur á 

tengslamyndun (Grossmann o.fl., 2002; Ijzendoorn og Bakermans-Kranenburg, e.d.; Lamb 

og Lewis, 2013) viðurkennir að tengslamyndun hafi ekkert með kyn að gera. 

Tilfinningatengsl eða foreldrakærleikur er flókið fyrirbæri. Því er óhætt að segja að 

foreldrahlutverkið og tengslamyndun er mismunandi fyrir hvern og einn einstakling 

(Madsen, Munck og Tolstrup, 1999). 

 

3.1 Tengsl milli föður og barns 

 

Michael Lamb (1977, 2010) hefur skoðað tengslamyndun feðra við börn sín í yfir 40 ár. 

Meðal fyrstu rannsókna Lamb (1977) leiddi í ljós að ungbörn mynda tengsl við bæði 

móður og föður og að þau geri ekki greinarmun þarfnist þau huggunar eða hlýju. Í 

kjölfarið settu Lamb og félagar saman þriggja þátta líkan af þátttöku feðra sem felst í 

gagnvirkum samskiptum, aðgengileika og ábyrgð. Líkanið er notað til að greina ólíkar 

birtingarmyndir af þátttöku feðra í umönnun barna sinna. Með gagnvirkum samskiptum 

er átt við þann tíma sem faðir ver einn síns liðs með barni sínu, til dæmis við að gefa því 

að borða eða leika við það. Aðgengileiki vísar til beinna eða óbeinna samskipta föður við 

barn, til dæmis að vera til staðar meðan hann eldar mat og barnið leikur í næsta herbergi. 

Með ábyrgð er átt við ábyrgð á velferð og umönnun barns, til dæmis að vita hvenær barn 

þarf að fara til læknis eða gera ráðstafanir er varða barnapössun (Lamb, Pleck, Charnov og 

Levine, 1987).  

Líkan Lamb o.fl. (1987) var ætlað að varpa ljósi á hvernig sá tími sem faðir ver með 

barni sínu tengist næmni hans á þörfum og tilfinningum þess. Sé faðir næmur á þarfir 

barns síns og bregðist við þeim þróar barn með sér traust til hans sem birtist meðal 

annars í góðum tilfinningatengslum. Líkanið varð fljótt algengt í rannsóknum á 

föðurhlutverkinu og gengið var út frá þeirri ályktun að tími sem faðir ver með barni sínu 

skipti máli í þróun sambands föður og barns (Pleck, 2007). Pleck (2007) segir líkanið hafa 

átt þátt í að ryðja brautina í rannsóknum á föðurhlutverkinu og hafi aukið skilning á 

mikilvægi þeirra í lífi barna sinna. Rannsóknir sem styðjast við upphaflegt líkan Lamb og 

félaga á tengslamyndun gefa ekki alltaf sömu niðurstöður. Til dæmis sýna niðurstöður 

rannsóknar Caldera (2004) að því meiri tíma sem feður verja með börnum sínum því 

sterkari voru tilfinningatengslin, en niðurstöður Habib og Lancaster (2005) sýndu ekkert 

samband á milli þess tíma sem varið var með barni og tilfinningatengsla. Fræðaheiminum 

varð smám saman ljóst að ekki væri hægt að skoða tengslamyndun feðra við börn sín í svo 

þröngum ramma. Nýrri rannsóknir taka einnig til greina aðra þætti föðurhlutverksins eins 

og hlýleika, stuðning og eftirlit (Brown, McBride, Shin og Bost, 2007).  

Tengslamyndun foreldra og barns hefst oft á meðgöngu (Lamb, 2010). Upplifun 

mæðra og feðra af meðgöngu og barneignum er ólík. En líkt og þungaðar konur, fara 

karlar að búa sig undir framtíðar hlutverk sitt sem feður á meðgöngunni. Margir verðandi 

feður finna fyrir tilfinningatengslum sem virðist hjálpa til við að búa þá undir það hlutverk 

sem framundan er (Lamb og Lewis, 2013). Sumir feður upplifa jafnvel líkamlegar 

breytingar á sér, til dæmis þyngdaraukningu, ógleði, geðsveiflur eða aukna matarlyst 

(Ingólfur V. Gíslason, 2008b).  

Nýbakaðir feður hlúa að ungbarni á blíðan hátt, á sama hátt og nýbakaðar mæður, 

en líkt og hjá mæðrum verða hormónabreytingar hjá feðrum við fæðingu barns sem 

birtist í sálfræði- og hegðunarlegum breytingum (Lamb og Lewis, 2013). Tilfinningar feðra 

eru líkar tilfinningum mæðra. Þeir hafa jafn mikla þörf fyrir að snerta og skoða barn sitt. 

Þeir geta einnig upplifað tilfinningasveiflur, kvíða og depurð sem líkist tilfinningum 

nýbakaðra mæðra (Ingólfur V. Gíslason, 2008b). Feður nýfæddra barna upplifa ást, 

undrun og ábyrgðartilfinningu en einnig kemur föðurhlutverkið þeim á óvart sem getur 

valdið ruglingi fyrstu vikurnar (Deave og Johnson, 2008). Margir feður eiga erfitt með að 

átta sig á hlutverki sínu í þessum nýju aðstæðum (Draper, 2003) og upplifa fyrstu vikurnar 

í lífi barnsins sem óþægilegar (Barclay og Lupton, 1999). Feður nýfæddra barna standa 

frammi fyrir því að uppfylla þá föðurímynd sem þeir telja æskilega og þeir vilja vera til 

staðar fyrir barn sitt. Þetta kemur fram í rannsókn Barclay og Lupton (1999) sem tóku 

viðtöl við 15 ástralska feður yfir tveggja ára tímabil, fyrir og eftir fæðingu þeirra fyrsta 

barns. Feðurnir í rannsókninni voru allir sammála um að vilja mynda tilfinningatengsl við 

barn sitt og vera betri en þeirra eigin feður. Þegar þeir voru beðnir að skilgreina hvaða 

meiningu þeir lögðu í að vera til staðar var gjarnan dregin upp mynd af karlímynd og eldra 

barni, til dæmis í boltaleik eða í veiðiferð. Einn faðir lýsti því sem að hjálpa til við 

heimalærdóm en enginn talaði um að vera til staðar í athöfnum í frumbernsku eins og að 

leggja barn til svefns. Eftir að barnið kom í heiminn var ljóst að sú ímynd sem feðurnir 

höfðu af því að vera til staðar var óraunhæf. Í stað þess að aðlaga ímyndina og hegðun til 

að mæta þroska ungbarnsins fóru flestir feður þá leið að fresta markmiði sínu um að vera 

til staðar þar til barnið varð eldra, félagslyndara og auðveldara í umgengni. Sú 

tilfinningalega fullnægja sem fylgir föðurhlutverkinu kom því mun seinna en þeir höfðu 

gert ráð fyrir þar sem þeir höfðu gert sér óraunhæfar væntingar.  

Fyrstu vikurnar eftir fæðingu barns læra feður fljótlega séreinkenni þess og hvaða 

færni er nauðsynleg til að annast það, en það hjálpar þeim að hafa stjórn á aðstæðunum. 

Þeir þjálfa ekki samskonar næmni og mæður, en þær skapa sér fleiri tækifæri til að æfa þá 

hæfni, til dæmis í gegnum brjóstagjöf (Lamb og Lewis, 2013). Margir feður eru óöryggir og 

algengt er að þeir láti umönnunarhlutverkið því í hendur móður (Deave og Johnson, 

2008). Í rannsókn Barclay og Lupton (1999) voru feður sem ekki tóku þátt í daglegri 

umönnun lengur að finna til nándar við barn sitt. Það kom þeim á óvart að 

tilfinningatengslin voru ekki sjálfkrafa til staðar við fæðingu barnsins. 

Rannsóknir (Lamb og Oppenheim, 1989; Perry og Langley, 2013) sýna að feður 

standa mæðrum langt að baki hvað varðar raunverulega umönnun barna sinna og ekki síst 

ungbarna, þó að þróunin sé í áttina að aukinni þátttöku feðranna. Feður sem verja tíma 

með börnum sínum eiga meiri möguleika á að mynda trygg tengsl við börn sín. Þeir læra 

að lesa þarfir barns síns og föðurhlutverkið verður ánægjulegra fyrir vikið. Jákvætt viðhorf 

föður eykur líkur á gæðastundum sem stuðla að tryggri tengslamyndun.  

Flestar rannsóknir á sviði tengslamyndunar eiga það sameiginlegt að niðurstöður 

sýna að gæði samverustunda hafi meiri áhrif en magn samverustunda (Brown o.fl., 2007; 

Lamb og Lewis, 2013). Feður verða að sýna jákvæðar tilfinningar í garð barnsins og eigin 

hlutverks samhliða því að setja samverustundir með barninu í forgang (Madsen o.fl., 

2002). Virk þátttaka í umönnun barns styrkir trú föður á að hann sé jafn hæfur 

umönnunaraðili fyrir barn sitt og móðir (Bonney, Kelley og Levant, 1999). Börn sem alast 

upp með virkum feðrum eru líkleg til að hafa myndað við þá trygg tilfinningatengsl. Þau 

sýna meiri vitsmunagetu og samúð með öðrum en börn þar sem feður eru einskonar 

aðstoðarmenn móðurinnar. Börn sem eiga fjarlæga feður eru líklegri til að eiga í 

félagslegum vandamálum og þjást af lágu sjálfstrausti (Brown o.fl., 2007; Lamb, 2010).  

Feður finna sig gjarnan í föðurhlutverkinu í gegnum leik við börn sín (Deave og 

Johnson, 2008). Labrell (1996) telur feður innstillta á þarfir og áhuga barna sinna meðan 

þau eru í leik og að þar megi greina mun samanborið við mæður. Feður stríða börnum 

sínum stundum í leik með truflandi afleiðingum fyrir börnin, til dæmis verða þau óróleg. 

Feður eru einnig virkari og aðgangsharðari í hátterni þegar þeir leika við börn en mæður 

(Brown o.fl., 2007). Til dæmis með því að hossa börnum eða kitla þau en mæður halda 

fremur börnum þétt að sér á meðan þær leika. Feður sækja meira í að vekja jákvæð 

viðbrögð frá barni og nota frekar óvæntar og örvandi aðferðir, til dæmis með því að láta  

börnum bregða (Labrell, 1996). Lamb, Frodi, Hwang og Frodi (1983) telja leiki mikilvæga til 

að styrkja samband á milli feðra og barna. Nýlegar niðurstöður Webster o.fl. (2013) sýna 

að tengslamyndun milli feðra og barna styrkist fremur í gegnum leik en umönnun og að 

næmni föður fyrir barni sínu í leik hefur forspárgildi fyrir gæði tilfinningatengsla þeirra á 

milli seinna á lífsleiðinni. 

Í bókinni Pabbi eftir Ingólf V. Gíslason (2008b, bls 147) er að finna frásögn föður af 

upplifun sinni af því að eignast barn: 

  

Ég upplifði það, sem kom mér svolítið á óvart, að maður elskar ekki bara barnið 

sitt svona eins og maður elskar foreldra sína eða systkini heldur verður maður 

beinlínis ástfanginn, eiginlega vitleysislega ástfanginn. Er ómögulegur þegar 

maður er í burtu, saknar barnsins síns voðalega og svo framvegis. Það er það sem 

er eftirsóknarvert við að eyða tíma með pínulitlu barni; að búa til þetta 

tilfinningasamband sem skiptir, held ég, alla svo óendanlega miklu máli í lífinu.  

 

Ingólfur V. Gíslason (2008b) telur karla og konur upplifa foreldrahlutverkið á svipaðan 

hátt. Flestir feður sem eru virkir í umönnun og uppeldi barna sinna finna fyrir sterkri 

föðurást sem er engu síðri en móðurástin. Reynsla karla og kvenna er þó ólík og hafa þau 

mismunandi hluti að bjóða (Ingólfur V. Gíslason, 2008b).  

4 Hlutverk feðra frá sjónarhóli löggjafans 

Til að átta sig á hlutverki feðra er ágætt að skoða lagaumhverfið. Lög gefa vísbendingu um 

til hvers er ætlast af feðrum. 

 Íslenskir feður voru lítið áberandi í lagasetningum á fyrri hluta 20. aldar en urðu 

smám saman sýnilegri þegar leið á seinni hluta aldarinnar. Sem dæmi má nefna að í fyrstu 

lögum um almannatryggingar, sem voru sett hér á landi árið 1946, fengu ekkjur og 

einstæðar mæður ýmis réttindi fest í lög, en hvergi var minnst á ekkla eða einstæða feður. 

Það var fyrst á 8. áratugnum að réttur einstæðra feðra til almannatryggingabóta var 

lögfestur til jafns við einstæðar mæður (Guðný Björk Eydal, 2005). 

Réttindi foreldra til sameiginlegrar forsjár voru lögfest á Íslandi árið 1992 en 

sambærileg lög höfðu verið til staðar á hinum Norðurlöndunum allt frá árinu 1976 í 

Svíþjóð (Sigrún Júlíusdóttir og Nanna K. Sigurðardóttir, 2000). Að sama skapi var þróunin á 

Íslandi hægfara þegar kom að fæðingarorlofi fyrir feður og var hún ekki sambærileg við 

þróunina á Norðurlöndunum (Guðný Björk Eydal og Ingólfur V. Gíslason, 2008).  

 

4.1 Fæðingarorlofslögin 

 

Hugmyndir um fæðingarorlof eiga sér nokkuð langa sögu en tengdust í upphafi fyrst og 

fremst heilsu móður og barns. Á Íslandi voru ákvæði um fæðingarstyrk til kvenna sett í lög 

árið 1946, en styrknum var ætlað að mæta þeim útgjöldum sem barnsburður hefði í för 

með sér (Fríða Rós Valdimarsdóttir, 2005; Guðný Björk Eydal, 2005). Í kjölfar mikilla 

þjóðfélagsbreytinga á 6. áratugnum og umræðu um jafnrétti kynjanna voru fyrstu lögin 

um launað fæðingarorlof fyrir allar útivinnandi konur sett árið 1975. Það var fyrst árið 

1980 sem vísir að feðraorlofi kom til sögunnar. Þá tóku gildi lög sem kváðu á um rétt allra 

kvenna til þriggja mánaða fæðingarorlofs og gat móðir með þessum lögum afsalað sér 

einum mánuði til föður ef hún óskaði þess (Guðný Björk Eydal, 2005).  

Sjaldgæft var að móðir afsalaði föður hluta af fæðingarorlofi. Á árunum 1993 til 1998 

voru á bilinu 8 til 17 feður á ári sem fengu greitt fæðingarorlof (Ingólfur V. Gíslason, 

2007). Árið 1998 voru feðrum tryggðar tvær vikur í orlofi sem þeir þurftu að nýta fyrstu 

átta vikurnar eftir fæðingu barns. Var þar stigið skref í átt að bættum 

fæðingarorlofsréttindum feðra (Fríða Rós Valdimarsdóttir, 2005). Vaxandi áhugi var á að 

auka hlut íslenskra karla í umræðunni um jafnrétti kynjanna. Karlanefnd Jafnréttisráðs var 

stofnuð árið 1994 og var starfandi til ársins 2000. Tilgangur nefndarinnar var víðtækur, en 

höfuðáherslur hennar voru þó eftirfarandi: 1. Ofbeldi karla gegn konum; 2. Möguleikar 

karla til töku fæðingarorlofs; 3. Staða feðra gagnvart börnum sínum ef til skilnaðar kemur; 

3. Staða drengja í skólum; 4. Viðhorf íslenskra karla (Ingólfur V. Gíslason, 2010). Nefndin 

var ráðgefandi og hafði engin völd til breytinga. Ljóst var orðið að Ísland var eftirbátur 

annarra Norðurlandaþjóða þegar kom að fæðingarorlofi fyrir feður, en Svíþjóð hafði verið 

með vísi að feðraorlofi frá árinu 1974 og Noregur frá árinu 1977 (Fríða Rós 

Valdimarsdóttir, 2005). Samfélagsleg umræða um orlof fyrir feður var áberandi og árið 

1995 skipaði heilbrigðisráðherra nefnd til að fara yfir stöðu fæðingarorlofslaga frá árinu 

1990. Karlanefnd Jafnréttisráðs sendi tillögur til nefndarinnar sem víða var tekið fagnandi 

og birtust þær meðal annars í Morgunblaðinu. Áherslur í tillögu Karlanefndarinnar voru 

meðal annars að lengja ætti fæðingarorlofið í 12 mánuði og binda fjóra mánuði við feður, 

fjóra við mæður og fjórir yrðu sameiginlegir. Nefndin lagði líka til að feður fengju að 

lágmarki tveggja vikna launað orlof við fæðingu barns og að meiri sveigjanleiki yrði til töku 

orlofs, til dæmis með því að dreifa því á tvö ár (Guðný Björk Eydal og Ingólfur V. Gíslason, 

2008). Tillögur nefndarinnar voru stór þáttur í þeirri umræðu sem átti sér stað um 

breytingar á fæðingarorlofi og lögðu grunninn að þeim lagabreytingum sem síðar áttu 

eftir að verða (Ingólfur V. Gíslason, 2010). Verkalýðshreyfingar og stéttarfélög tóku að ljá 

málefninu lið og í kringum alþingiskosningarnar árið 1999 voru allir stjórnmálaflokkar með 

breytt fæðingarorlofslög á stefnuskrá sinni (Guðný Björk Eydal og Ingólfur V. Gíslason, 

2008). 

Þann 28. apríl árið 2000 voru samþykkt á Alþingi ný fæðingarorlofslög sem þóttu stór 

áfangi í þróun fæðingarorlofs. Tekið var mið af tillögum Karlanefndar, þó að orlofið hafi 

einungis verið aukið í níu mánuði í stað tólf eins og nefndin hafði lagt til. Með lögunum 

öðluðust íslenskir feður í fyrsta sinn sjálfstæðan óframseljanlegan rétt til þriggja mánaða 

fæðingarorlofs, til jafns við mæður og sameiginlega eiga foreldrar rétt á þremur 

mánuðum til viðbótar til að skipta sín á milli (Ingólfur V. Gíslason, 2007). Lögin vöktu 

athygli á heimsvísu en það þótti einstakt að feður ættu svo langan sjálfstæðan rétt til 

fæðingarorlofs (Þorgerður Einarsdóttir og Gyða Margrét Pétursdóttir, 2004). Markmið 

laganna er meðal annars að tryggja barni samvistir við báða foreldra sína og gera báðum 

foreldrum kleift að samræma fjölskyldu- og atvinnulíf (Lög um fæðingar- og foreldraorlof 

nr. 95/2000).  

 

4.2 Markmið hins opinbera með fæðingarorlofi feðra 

Hugmyndir að baki feðraorlofi voru róttækar og fyrst og fremst með jafnrétti kynjanna í 

huga (Fríða Rós Valdimarsdóttir, 2005). Annars vegar er því ætlað að opna dyr inn á 

heimilin fyrir karla og gera þeim kleift að taka þátt í uppeldi barna sinna. Með aukinni 

þátttöku er vonast til að feður fái fleiri tækifæri til að byggja upp gott og náið samband við 

barn sitt strax frá fæðingu og leggja grunn að traustum tengslum fyrir framtíðina. Hins 

vegar er markmið laganna að jafna stöðu karla og kvenna í atvinnulífinu. Ef feðrum gefst 

tækifæri á að vera meira inni á heimilinu aukast líkurnar á að foreldrar nái að samræma 

fjölskyldulíf og atvinnuþátttöku (Fríða Rós Valdimarsdóttir, 2005).  

4.2.1 Nýting feðra á fæðingarorlofsrétti 

Eitt af markmiðum fæðingarorlofslaganna frá 2000 var að tryggja barni samvistir við báða 

foreldra sína. Til að meta áhrif fæðingarorlofslaganna frá árinu 2000 var gerð rannsókn 

undir heitinu Umönnun og atvinnuþátttaka foreldra barna 3 ára og yngri í verkstjórn 

Guðnýjar Bjarkar Eydal. Var tilgangur rannsóknarinnar að bera saman hvernig foreldrar 

ungra barna höguðu atvinnuþátttöku og barnauppeldi, fyrir og eftir lagasetninguna. 

Gögnum var safnað með tveimur spurningakönnunum. Sú fyrri var gerð árið 2001 og náði 

til foreldra barna sem eignuðust sitt fyrsta barn árið 1997. Sambærileg könnun var 

framkvæmd árið 2007 og náði til foreldra sem eignuðust sitt fyrsta barn árið 2003. Sendur 

var 1551 spurningalisti árið 2001 og var svarhlutfallið 890 eða um 57%. Árið 2007 var 

úrtakið svipað eða 1572 spurningalistar, svarhlutfallið var 874 eða um 56%. Megin 

markmið rannsóknarinnar var að afla upplýsinga um hvernig foreldrar skipulögðu 

atvinnuþátttöku og umönnun árið fyrir fæðingu barns og fyrstu þrjú árin í lífi þess. Í 

spurningalistanum voru spurningar um vinnuaðstæður foreldra og hvort þeim stæði til 

boða aukinn sveigjanleiki eða stuðningur eftir fæðingu barns. Að auki voru spurningar um 

verkaskiptingu foreldra gagnvart umönnun og hvort þau þæðu aukahjálp frá daggæslu 

eða eigin foreldrum (Guðný Björk Eydal, 2008).  

Þegar fyrri könnunin var framkvæmd höfðu feður takmarkaðan rétt til launaðs 

orlofs. Feður barna fæddra 1997 tóku því fáir fæðingarorlof, en alls sögðust 2,8% feðra 

hafa tekið orlof og 13,4% feðra nýttu sumarfrísdaga til að vera heima með barni sínu 

fyrsta mánuðinn. Seinni könnunin leiddi í ljós töluverðar breytingar samanborið við fyrri 

könnun. Feður barna fæddra 2003 höfðu sjálfstæðan rétt til töku fæðingarorlofs og 

hlutfall feðra sem tók fæðingarorlof fyrsta mánuðinn eftir fæðingu barns var 56,2%. 

Þremur mánuðum eftir fæðingu barns var hlutfall feðra í fæðingarorlofi 11,7% sem smám 

saman hækkar í 19,4% við átta mánaða aldur barns (Guðný Björk Eydal, 2008). 

Í skýrslu Vinnumálastofnunar frá árinu 2010, þar sem farið er yfir tölfræði frá 

Fæðingarorlofssjóði, virðist árangur laganna vera góður. Árið 2009 var fjöldi feðra og 

mæðra sem tóku fæðingarorlof svo til jafn, en þá fengu 6.340 feður og 6.469 mæður 

greitt úr sjóðnum. Í skýrslunni er þó bent á að þótt fjöldi feðra og mæðra sé svipaður í 

töku fæðingarorlofs er munur á fjölda greiðslna til þeirra. Á árunum 2001 til 2009 fengu 

feður að meðaltali 2,7-2,9 greiðslur meðan mæður fengu 5-5,2 greiðslur 

(Vinnumálastofnun, 2010). Skýrist það af því að mæður nýta fremur sameiginlegan rétt til 

fæðingarorlofs en feður (Ingólfur V. Gíslason, 2007). Í rannsókn frá árinu 2007 kemur fram 

að af þremur sameiginlegum mánuðum nýta feður aðeins 1,5 vikur að meðaltali meðan 

mæður nýta að meðaltali 10,2 vikur (Auður Arna Arnarsdóttir, 2008). 

 Ingólfur V. Gíslason (2005) telur upp sex hugsanlegar skýringar á því hvers vegna 

fleiri feður nýta ekki sameiginlegan rétt foreldra. Í fyrsta lagi eru það hefðbundin viðhorf í 

íslensku samfélagi þar sem mæður sinna umönnun og feður afla tekna. Í öðru lagi er 

áhersla lögð á heilsu móður og að hún fái tíma til að jafna sig eftir meðgöngu og fæðingu. 

Í þriðja lagi er það brjóstagjöf sem aðeins móðir getur sinnt og almennt er mælt með sex 

mánaða brjóstagjöf. Í fjórða lagi bendir Ingólfur á að karlar fá hærri laun en konur svo 

tekjutap fjölskyldunnar er meira ef faðirinn tekur orlof. Í fimmta lagi skiptir staðsetning á 

vinnumarkaði máli, en konur eru líklegri til að starfa í opinberum geira meðan karlar eru 

meira á almennum vinnumarkaði. Þar af leiðandi er starfsöryggi kvenna meira og þær eiga 

auðveldara með að fara fram á fæðingarorlof. Í sjötta lagi hefur viðhorf atvinnurekenda 

áhrif, en viðhorfið virðist enn vera að karlar séu ómissandi á vinnumarkaði. 

Þessar skýringar Ingólfs eru í samræmi við niðurstöður Þorgerðar Einarsdóttur og 

Gyðu Margrétar Pétursdóttur (2004). Í samanburðarverkefni þeirra á möguleikum karla og 

kvenna til fæðingarorlofs í fjórum löndum, Noregi, Spáni, Þýskalandi og Íslandi kemur 

reynsluleysi Íslands í ljós. Sterkt einkenni hjá íslenskum viðmælendum voru hugmyndir 

þeirra um ólíkt eðli karla og kvenna og þar með til kynbundinna foreldrahlutverka. Fannst 

flestum viðmælendum konur vera betri umönnunaraðilar. Sumir viðmælendur voru 

tortryggnir í garð fæðingarorlofs feðra, en þess viðhorfs gætti sérstaklega meðal 

atvinnurekenda. Í samanburði eru viðhorf til fæðingarorlofs feðra mun jákvæðari í Noregi 

þar sem flestir feður taka orlof og eru litnir hornauga geri þeir það ekki (Þorgerður 

Einarsdóttir og Gyða Margrét Pétursdóttir, 2004). 

4.2.2 Þátttaka feðra í umönnun barna sinna 

Í rannsókn Guðnýjar Bjarkar Eydal (2008) um áhrif fæðingarorlofslaganna var spurt um 

verkaskiptingu foreldra gagnvart umönnun barns. Foreldrar voru beðnir um að greina frá 

hvernig þeir skiptu með sér verkum að nóttu og degi til, hvern mánuð fyrir sig frá því að 

barnið fæddist og þar til það varð þriggja ára. Umönnun barns að degi til var í höndum 

móður í 89% tilvika fyrir börn fædd 1997, en jafnt skipt milli foreldra í um 10% tilvika. 

Feður drógu jafnt og þétt úr þátttöku sinni frá og með öðrum mánuði frá fæðingu barns 

og fyrstu sex mánuði frá fæðingu var umönnun nánast alfarið í höndum móður, eða í 94% 

tilvika. Sex mánuðum eftir fæðingu barnsins fór sameiginleg ábyrgð á umönnun smám 

saman að aukast. Hlutfall foreldra sem höfðu jafna verkaskiptingu var 12%  þegar barnið 

var eins árs, 29% þegar barnið var orðið tveggja ára og á þriðja ári barnsins var hlutfallið 

34% að meðaltali. Hlutfall feðra sem voru aðal umönnunaraðilar barns var lágt á 

tímabilinu og var frá 0,3% til 2,4% (Guðný Björk Eydal, 2008). 

Hlutföll breyttust á milli kannana. Börn fædd árið 2003 nutu meiri umönnunar frá 

feðrum sínum en börn fædd 1997. Móðir var aðal umönnunaraðili barns í 66% tilvika 

fyrsta mánuðinn frá fæðingu en jafnt skipt milli foreldra í 34% tilvika. Hlutfall barna sem 

nutu umönnunar beggja foreldra minnkaði smám saman eftir fyrsta mánuðinn frá 

fæðingu þess, sem er sambærilegt við fyrri könnunina, og var lægst 15% við sex mánaða 

aldur barnsins. Þó er það 50% meira en fyrri könnun sýndi þar sem jöfn skipting var 6% 

sex mánuðum eftir fæðingu barns. Jöfn umönnun foreldra jókst jafnt og þétt eftir sex 

mánaða aldur barnsins, sem er svipað mynstur og í fyrri könnuninni. Á þriða aldursári 

barnsins var hlutfall barna þar sem móðir var aðal umönnunaraðili og þar sem jöfn 

skipting var milli foreldra jafnt. Hlutfall feðra sem aðal umönnunaraðilar var enn nokkuð 

lágt, en hafði aukist á milli kannana og náði hámarki, um 8,1%, við níu mánaða aldur barns 

(Guðný Björk Eydal, 2008). 

Niðurstöður greiningar á umönnun foreldra að nóttu til sýna að þátttaka feðra 

eykst á svipaðan hátt og umönnun að degi til. Þegar börn fædd 2003 náðu þriggja ára aldri 

var hlutfall foreldra sem höfðu jafna skiptingu á næturumönnun 58,2% en móðir var aðal 

umönnunaraðili í 33,6% tilvika. Greina má töluverðan mun á milli kannana en í fyrri 

könnuninni var móðir aðal umönnunaraðili í 52,4% tilvika og jöfn skipting var aðeins í 

42,3% tilvika (Guðný Björk Eydal, 2008).  

Þessar tölur sýna að hlutdeild feðra í umönnun barns fyrsta mánuðinn eftir 

fæðingu þess jókst eftir setningu fæðingarorlofslaganna. Nýlegar rannsóknir (Lamb, 2010) 

gefa vísbendingu um að stuðningur við þátttöku og skuldbindingu feðra fyrstu árin í lífi 

barns sé mikilvægur fyrir tilfinninga-, vitsmuna- og félagslega vellíðan þess síðar í lífinu. 

Meirihluti feðra tekur fæðingarorlof en lengd þess er nokkuð breytileg. Feður sem taka 

langt fæðingarorlof eru meiri þátttakendur í umönnun barna sinna þegar börnin eru níu 

mánaða, en þetta kemur fram í rannsókn Nepomnyaschy og Waldfogel (2007) á 

bandarískum feðrum, sem ólíkt íslenskum feðrum eiga ekkert lögbundið fæðingarorlof. 

Rannsókn Haas og Hwang (2008) meðal sænskra feðra styður þessa niðurstöðu, en þeir 

feður sem nýttu sér að minnsta kosti 20% af fæðingarorlofsdögum virðast fremur 

viðhalda skuldbindingu gagnvart fjölskyldu sinni, vinna færri vinnustundir og eru meiri 

þátttakendur í umönnun barna sinna og heimilisverkum.  

Guðný Björk Eydal (2008) skoðaði hvort lengd fæðingarorlofs hefði áhrif á þátttöku 

feðra í umönnun. Feðrum var skipt í fjóra hópa: Þeir sem tóku ekki fæðingarorlof, þeir 

sem tóku minna en þrjá mánuði, þeir sem tóku þrjá mánuði og þeir sem tóku meira en 

þrjá mánuði og var hlutdeild þeirra í daglegri umönnun reiknuð. Niðurstöður sýna að 

hlutur mæðra í umönnun var mestur þegar feður tóku ekkert orlof og minnstur þegar 

feður tóku þriggja mánaða orlof eða meira. Ennfremur kom í ljós að mæður voru aðal 

umönnunaraðilar í 77% tilvika þegar faðir tók ekkert orlof en aðeins í 43,8% tilvika þar 

sem faðir hafði tekið að minnsta kosti þriggja mánaða orlof (Guðný Björk Eydal, 2008). 

Önnur íslensk rannsókn á fæðingarorlofi var framkvæmd árið 2007 sem bar heitið 

Reynsla af fæðingarorlofi og samspili vinnu og einkalífs frá sjónarhóli feðra og maka 

þeirra og var í verkstjórn Auðar Örnu Arnarsdóttur. Var rannsókninni ætlað að auka við 

þekkingu fyrri rannsóknarinnar. Úrtakið var 1300 feður sem höfðu samkvæmt Þjóðskrá 

eignast barn á tímabilinu 1. janúar 2003 til 31. desember 2005. Alls svöruðu 683 eða 64%. 

Spurningalisti var lagður fyrir þátttakendur en honum var skipt í þrjá flokka, spurningar 

sem snéru að fæðingarorlofstöku, spurningar sem snéru að heimili, umönnun barns og 

stuðningi og spurningar sem mældu streitu- og ánægjubreytur (Auður Arna Arnarsdóttir, 

2008). 

Niðurstöður sýndu að í um 60% tilvika voru mæður aðal umönnunaraðilar en feður 

í tæpum 40%. Niðurstöður voru sambærilegar og erlendar niðurstöður þegar kom að 

lengd fæðingarorlofs feðra í tengslum við aukna umönnun. Eftir því sem feður tóku lengra 

samfleytt fæðingarorlof því jákvæðari voru svör þeirra gagnvart umönnun barns síns. Að 

mati feðra sem tóku langt fæðingarorlof höfðu þeir aukinn skilning á þörfum barns síns, 

aukna ánægju af foreldrahlutverkinu, þeir fundu til aukinna tilfinningatengsla við barn sitt, 

höfðu meiri skilning á hversu mikil vinna felst í að annast barn og sýndu aukna þátttöku í 

umönnun eftir að fæðingarorlofi lauk (Auður Arna Arnarsdóttir, 2008).  

Í ljósi þessara niðurstaðna er hægt að draga þá ályktun að feðraorlof, í samspili við 

aðra þætti eins og áhuga og getu, auki líkur á að feður sinni umönnun til jafns við mæður, 

einnig eftir að fæðingarorlofi er lokið. Markmið fæðingarorlofslaga nr. 95/2000 um að 

tryggja barni auknar samvistir við báða foreldra sína er að hluta til náð, en mæður eru þó 

enn helsti umönnunaraðili barna.  

 

4.3 Sameiginleg forsjá foreldra 

Húsbóndavald sem tilheyrði stöðu karla teygði anga sína víða og meðal annars yfir börnin. 

Allt fram til ársins 1917 voru börn sjálfkrafa í umsjá föður ef til hjónaskilnaðar kæmi, en 

þau voru talin hans eign. Það var viðtekið viðhorf að hag barna væri betur borgið hjá 

föðurnum því hann væri betur í stakk búinn til að annast framfærsluna. Það var ekki fyrr 

en við þéttbýlismyndun og aukna aðgreiningu kynjanna á vinnumarkaði að viðhorfin 

breyttust. Við það urðu konur aðal uppalendur og móðurhlutverkinu gert hátt undir höfði 

(Kvennasögusafn, 1998; Sigrún Júlíusdóttir og Nanna K. Sigurðardóttir, 2000).  

Þjóðfélagsbreytingar síðustu áratuga hafa haft áhrif á fjölskyldugerð og lífshætti 

fólks. Barátta fyrir jafnri stöðu kynjanna hefur breytt valdastöðu hjóna og sambýlisfólks og 

tækifærum bæði innan og utan fjölskyldunnar (Sigrún Júlíusdóttir og Nanna K. 

Sigurðardóttir, 2000). Í ljósi þess umróts sem fjölskyldustofnunin hefur gengið í gegnum 

hafa orðið breytingar á sambúðarháttum og þar með stöðu barna í fjölskyldum. Þessar 

breytingar hafa kallað á endurskoðun samfélagsviðhorfa og löggjafar til forsjármála 

(Sigrún Júlíusdóttir og Nanna K. Sigurðardóttir, 2000).  

Ingólfur V. Gíslason (2004) segir að lengi hafi verið mismunað milli kynja í 

forsjármálum. Áður hafi forsjá nánast alltaf farið til móður við skilnað og verulega hafi 

hallað á feður ef kæmi til afskipta dómstóla. Ingólfur segir viðhorf í íslensku samfélagi til 

fyrirvinnuhlutverks karla gjarnan hafa unnið gegn möguleikum feðra til að fá forsjá barns 

þar sem langir vinnudagar gerðu möguleika á umönnun litla. Á sama tíma og ný ímynd 

verður til af föðurhlutverkinu, undir lok 20. aldar, fara viðhorf til forsjár barna að breytast. 

Forsjárlausum feðrum fannst vegið að hlutverki sínu og fannst þeir beittir óréttlæti þegar 

kom að skertri umgengni við börn sín. Feður fóru að sækja fastar eftir þátttöku í lífi barna 

sinna og vildu ekki missa tengsl við börn sín (Ingólfur V. Gíslason, 2010; Sigrún Júlíusdóttir 

og Sólveig Sigurðardóttir, 2011). 

Árið 1992 var lögfest hér á landi að foreldrar gætu samið um sameiginlega forsjá 

(Barnalög nr. 20/1992), en fram að þeim tíma gat aðeins annað foreldrið farið með forsjá, 

í flestum tilvikum mæður (Guðný Björk Eydal, 2006). Hin Norðurlöndin höfðu öll lögleitt 

sameiginlega forsjá á undan Íslandi. Í Svíþjóð árið 1976, Noregi árið 1981, Finnlandi árið 

1983 og í Danmörku árið 1985 (Sigrún Júlíusdóttir og Nanna K. Sigurðardóttir, 2000). 

Réttarstaða forsjárlausra feðra batnaði þar sem lögin kváðu á um umgengnisrétt barna og 

umgengnisskyldu foreldris (Sigrún Júlíusdóttir o.fl., 1995). Sameiginleg forsjá foreldra yfir 

börnum sínum varð strax algengt fyrirkomulag frá því lögin tóku gildi og árið 2004 voru 

61% foreldra með sameiginlega forsjá eftir skilnað og 76% eftir sambúðarslit (Guðný Björk 

Eydal, 2006). Mikilvægt skref var tekið í átt til jafnari ábyrgðar foreldra árið 2006 þegar 

sameiginleg forsjá var gerð að meginreglu við skilnað eða sambúðarslit foreldra (Barnalög 

nr. 76/2003). Árið 2011 voru foreldar með sameiginlega forsjá í um 90% tilfella eftir 

skilnað eða sambúðarslit (Hagstofa Íslands, 2013a).  

Löggjöf beinist nú í auknum mæli að því að standa vörð um velferð og hagsmuni 

barna og í barnalögum nr. 76/2003 er áhersla lögð á réttindi barna, samband þeirra við 

foreldra sína og almenna hagsmuni þeirra. Foreldrar sem fara með forsjá skulu tryggja 

velferð barna sinna og sé forsjá sameiginleg á það við báða foreldra.  

4.3.1 Ávinningur barna af sameiginlegri forsjá foreldra 

Rannsóknir hafa leitt í ljós að eitt það erfiðasta fyrir börn í kjölfar skilnaðar er að missa 

samband við það foreldri sem það hefur ekki fasta búsetu hjá, sem oftast er faðir (Sigrún 

Júlíusdóttir o.fl., 1995). Þátttaka feðra í lífi barna sinna minnkar gjarnan eftir skilnað og 

dregur úr henni jafnt og þétt því lengra sem líður frá skilnaði (Sigrún Júlíusdóttir og Nanna 

K. Sigurðardóttir, 2000).  

Á árunum 1997 til 1999 unnu Sigrún Júlíusdóttir og Nanna K. Sigurðardóttir (2000) 

rannsókn um sameiginlega forsjá og velferð barna við skilnað foreldra. Úrtakið var 1000 

manns sem höfðu sameiginlega forsjá eftir skilnað og voru þeir valdir eftir tilviljunaraðferð 

sem endurspeglaði hlutfall lögskilnaða og sambúðarslita. Hlutfallið var 67% eftir 

sambúðarslit og 33% eftir lögskilnað. Svarhlutfall var 71% eða 701 foreldri. Niðurstöður 

rannsóknarinnar sýndu að flestir foreldrar, eða 81,9%, völdu að hafa sameiginlega forsjá 

því þeir töldu það þjóna best hagsmunum barnsins og töldu 62,2% foreldra að 

fyrirkomulagið myndi auka þátt beggja í uppeldi barnsins. Börn þátttakenda höfðu að 

jafnaði meiri umgengni við móður en föður og algengast var að börn dvöldu hjá föður 

aðra hverja helgi eða oftar. Reynsla foreldra af sameiginlegri forsjá var í flestum tilvikum 

jákvæð, eða 58%. Athyglisvert var að fleiri feður (67%) voru jákvæðari en mæður (50%) 

sem þótti benda til að þeir finni fyrir ákveðinni viðurkenningu á föðurhlutverkinu.  

Sigrún Júlíusdóttir o.fl. (1995) benda á að það séu gæði samverustunda sem skipta 

máli en ekki tímalengd þeirra. Það er einnig jákvætt samband milli tíðni heimsókna og 

aðlögunar barns sé móðir jákvæð fyrir samskiptum föður og barns og telji þau mikilvæg.   

Börnum foreldra sem hafa sameiginlega forsjá gengur betur að aðlagast eftir skilnað en 

börnum þar sem aðeins annað foreldri fer með forsjá. Þátttaka og nálægð feðra sem ekki 

hafa fasta búsetu með barni sínu hefur jákvæð áhrif á atferlis- og tilfinninga aðlögun 

þeirra, svo framarlega sem feður eigi ekki í andlegum erfiðleikum (Sigrún Júlíusdóttir o.fl., 

1995). 

Þótt foreldrar hafi sameiginlega forsjá hefur það ekki færst í vöxt að börn eigi 

frekar heimili hjá föður og lengd samskipta helst að mestu óbreytt. Aftur á móti hafa orðið 

viðhorfsbreytingar í samfélaginu og á föðurhlutverkinu. Feður greina frá aukinni ánægju 

og jákvæðari sýn á uppeldishlutverk sitt og mæður hafa jákvæðari viðhorf til samvista 

föður og barns (Sigrún Júlíusdóttir og Nanna K. Sigurðardóttir, 2000).  

Draga má þá ályktun að sameiginleg forsjá auki líkur á farsælli foreldrasamvinnu, 

með þeim fyrirvörum að báðir foreldrar hafi jákvæð viðhorf til fyrirkomulagsins. Hafa ber í 

huga að þótt sameiginleg forsjá foreldra með börnum sínum þyki góður kostur þjónar hún 

ekki alltaf hagsmunum barns og getur jafnvel unnið gegn hagsmunum þess séu deilur á 

milli foreldra. Sameiginleg forsjá byggir á samvinnu og gagnkvæmri löngun til að gera það 

sem barninu er fyrir bestu. 

5 Niðurstöður og umræða 

Leitast var við að svara spurningunni: Hver eru helstu uppeldishlutverk feðra í upphafi 21. 

aldar? Niðurstöður gefa til kynna að eitt mikilvægasta hlutverk feðra við upphaf 21. aldar 

er að vinna að góðum tilfinningatengslum við börn sín, en traust tengslamyndun foreldra 

og barna hefur jákvæð áhrif á þroska og velferð barns (Ingólfur V. Gíslason, 2008b). 

Tengslamyndun hefst við fæðingu barns og því er mikilvægt að feður gefi sér tíma til að 

vera með ungbarni sínu (Sæunn Kjartansdóttir, 2009). Feður eru þó óöruggari en mæður, 

sérstaklega fyrstu mánuðina eftir fæðingu barns og eiga það til að gefa eftir meirihlutann 

af ábyrgðinni á umönnun (Barclay og Lupton, 1999; Draper, 2003). Þeim gengur sumum 

illa að aðlaga þá föðurímynd sem þeir hafa gert sér í hugarlund við þroska barnsins 

(Barclay og Lupton, 1999). Þegar faðir hefur bundist barni sínu tilfinningatengslum eru 

þau ekki síðri en tengsl móður og barns. Feður upplifa sterkar tilfinningar, ást og 

umhyggju til barns síns og föðurást er jafn sterk og móðurást (Ingólfur V. Gíslason, 

2008b). Sé faðir virkur þátttakandi og gefi af sér hlýja nærveru er líklegra að barnið þrói 

með sér traust til hans. Góð tengslamyndun við föður stuðlar að jákvæðum tilfinninga- og 

vitsmunaþroska barns. Virk þátttaka föður hefur jákvæð áhrif á sjálfsmynd barna og 

stuðlar að góðum félagsþroska (Brown o.fl., 2007; Lamb, 2010; Madsen o.fl., 2002).  

Einnig var spurt: Hvernig hefur hlutverk feðra þróast og breyst frá árinu 1960? Um 

miðja 20. öldina var skýr aðgreining milli karla og kvenna og eðlislæg viðhorf ríkjandi til 

barnauppeldis (Newman og Grauerholz, 2002). Feður báru ábyrgð á framfærslu 

fjölskyldunnar og fyrirvinnukerfið þótti henta vel lagalega séð. Með því þótti afkoma 

fjölskyldunnar tryggð. Feður voru ekki taldir ábyrgir fyrir uppeldi og menntun barna sinna 

og þátttaka í umönnun þeirra var lítil (Ingólfur V. Gíslason, 2008a). Í kringum 1980 fór að 

verða til ný föðurímynd sem gerði ráð fyrir meiri hlýju og sýnileika innan fjölskyldunnar. 

Föðurhlutverkið fór frá lítilli sem engri þátttöku í aukna þátttöku (Ingólfur V. Gíslason, 

1997; Sigrún Júlíusdóttir, 2001). Það er enn langt í land að feður sinni börnum sínum til 

jafns við mæður og að þeir axli ábyrgð á daglegri umönnun þeirra (Rannsóknarstofnun í 

barna- og fjölskylduvernd, 2010). Skýrist það meðal annars af hefðbundnum viðhorfum til 

kynbundinna hlutverka karla og kvenna í umönnun og til tekjuöflunar (Doucet, 2013).  

Að lokum var spurt: Hvaða þættir hafa helst stuðlað að breytingum á hlutverki feðra? 

Það er ljóst að föðurhlutverkið hefur tekið breytingum og er það gjarnan rakið til áhrifa frá 

kvennabaráttunni á síðustu áratugum 20. aldar þegar konur streymdu út á 

vinnumarkaðinn (Russell, 2001). Kvennabaráttan knúði fram bæði viðhorfs- og 

lagabreytingar og á sama tíma varð föðurhlutverkið áhugaefni fræðimanna (Lamb og 

Lewis, 2013). Það varð smám saman ljóst að feður gegndu mikilvægu hlutverki sem 

uppalendur innan fjölskyldunnar (Lewis og Lamb, 2003). Rannsóknir á tengslamyndun 

barns við föður nutu hylli innan fræðaheimsins sem leiddi hægt og bítandi til 

endurskilgreiningar á föðurhlutverkinu (Lamb, 2010). 

Afstaða stjórnvalda hefur einnig áhrif á þátttöku feðra. Þegar feður öðluðust rétt til 

sjálfstæðs þriggja mánaða fæðingarorlofs jókst hlutdeild þeirra í uppeldi og umönnun 

barna sinna (Guðný Björk Eydal, 2008). Eftir því sem feður taka lengra orlof því meiri er 

þátttaka þeirra (Auður Arna Arnarsdóttir, 2008). Það er þó algengara að mæður nýti 

sameiginlegan rétt foreldra til fæðingarorlofs. Skýrist það meðal annars af algengum 

viðhorfum samfélagsins til föðurhlutverksins og eru hugmyndir um fyrirvinnuhlutverkið 

ekki horfnar úr hugum fólks (Ingólfur V. Gíslason, 2005). Eitt af markmiðum 

fæðingarorlofslaganna var að auka samvistir barns við báða foreldra sína og er því að 

miklu leyti náð. Eins hefur lögleiðing sameiginlegrar forsjár haft jákvæð áhrif á upplifun 

feðra af föðurhlutverkinu og fyrirkomulagið getur stuðlað að aukinni foreldrasamvinnu 

(Sigrún Júlíusdóttir og Nanna K. Sigurðardóttir, 2000).  

Markmiðið með þessari ritgerð er að varpa ljósi á mikilvægi feðra í lífi barna sinna og 

gera grein fyrir þróun föðurhlutverksins síðustu áratugi. Eins er henni ætlað að vera 

framlag í umræðuna um kynjajafnrétti og foreldraábyrgð. Fjölskyldustofnunin hefur 

gengið í gegnum örar þjóðfélagsbreytingar á síðustu áratugum sem hefur breytt hlutverki 

hennar á margvíslegan hátt. Nauðsynlegt er að hlúa að fjölskyldunni og gefa foreldrum 

svigrúm til að rækja foreldrahlutverk sitt. Rannsóknir sýna að feður hafa áhuga á að vera 

virkir þátttakendur í lífi barna sinna en áhyggjur eru af því hve enn er langt í land með að 

feður axli sinn hluta af foreldraábyrgð. Stjórnvöld þurfa að veita feðrum stuðning og gæta 

þess að lög og reglugerðir kyngeri ekki foreldrahlutverkið.  

Það er lítið til af íslenskum rannsóknum á föðurhlutverkinu og þörf er á frekari 

rannsóknum á upplifun íslenskra feðra af föðurhlutverkinu og tengslamyndun við börn 

sín. 

